
都城內外佛寺不知有幾千百區兹又欲營建遷移軍民

數千百家計費帑銀數十萬兩人皆知此事之非而不言

獨林俊言之人皆知林俊之是而不言獨張黻言之今悉

寘之于法人皆以言爲諱設再有奸人誤國　陛下何繇

知之乞復林俊等以慰天下停建寺以理兵荒○繼曉乞

歸養母幷乞空名度牒五百道許之詔許母終仍出供職

繼曉自知以邪術進罪將不容于公論故僞陳被恩以來

每有效忠陳善之益希免後禍○內侍傳旨進吏部尙書

尹旻爲太子太傅取丁憂中書杜昌文華殿書辦凡加太

臣保傅皆賜勑授之旻獨出傳奉又與杜昌同受命前此

未有也○萬全右衛百户韋瑛伏誅

　〈挼瑛先任錦衣衛從西廠汪直用事及罷西廠調外任苦萬全欲邀功以希大用乃自撰妖言以誣巫人劉忠〉

　〈興等十餘人謀不軌走吿監督軍務太監張善善令人助瑛捕獲德興等加以毒刑取其家貲無不誣服善等〉

　〈以聞命官會鞫皆誣　上曰韋瑛曩罪當死朕已從輕謫調而稔惡不悛宜亟斬之仍裊首于被害處其惡黨〉

　〈論罪有差被誣者皆釋放瑛初輔直爲惡直敗其黨多竄死瑛獨不及人皆疑之至是自致死地天道好還驗〉

　〈哉〉

南京户部主事張倫陳餽運事言黃河自河南入淮直抵

南京水路無礙請量摘淮安瓜州兑軍糧十萬石南京常

平烏龍潭等倉糧十萬石運至沔池縣令河南山西陝西

三司委官轉運五萬石存留懷慶二府等處以五萬石給

--

平陽蒲州等處十萬石給潼關西安等處以備賑濟又以

兩浙鹽七十四萬餘引兩淮鹽一百二萬餘引賣銀送京

以給軍餉所司謂其言皆可行且倫陝西人方以公務至

京宜遂令奉勑督運俱從之

乙丑〈成化二十一年〉

正月朔星殞有聲詔求直言工部主事張吉上疏斥李孜

省僧繼曉等罪惡勸　上親賢圖治修德遠邪以謝天變

中書舍人丁璣上言十事首言正心修身末言方士釋老

宜加斥絕進士敖毓元亦上言四事曰愼選大臣愼選臺

諫佛老當去名器當惜皆爲孜省繼曉輩發也疏入俱留

中尋以他事謫吉雲南景東府通判璣貴州普安州判官

毓元亦除雲南臨西縣丞

　〈張吉餘千人信古好義耻同流俗以名節自砥礪其爲學窮理致知體之身而騐之心直欲著于事爲初任主〉

　〈事劾左道李孜省妖僧繼曉出判京東能申明禮治土官長及夷民咸信化之後知梧州以聖賢之道諄諭郡〉

　〈生一時知所嗜向人以爲不有本不能也〉

　〈李孜省江西人嘗爲吏坐賊事發巡按御史楊守隨逮問充軍孜省逃至京師夤緣入禁中以符水得幸授太〉

　〈常寺丞守隨尋還朝卽劾孜省罪惡不宜典郊廟百神之視命改上林苑監未久擢禮部侍郎掌通政司事受〉

　〈密命訪察百官賢否書小帖以所賜圖書封進其寵眷至此〉

時御史姜昂疏論李孜省奸罪　詔杖之

　〈姜昂字恆拜太倉人爲棗強令淸淨不擾已爲御史以言事被杖後遷守河南一月縣令自解去者三四人吏〉

